
Foreword
All Praise is due to Almighty Allah, The Creator and Sustainer of the Universe. Peace,
Blessings, and Salutations, upon Him whose excellence is above the entire creation
and who has been blessed with being Imam ul Ambia Sall Allahu Alaihi Wasallam.
Peace and Blessings upon His Beloved Companions Radi Allahu Anhum Ajmaeen,
who are the manifestation of His blessings, and upon His Noble Family who are the
Gates to the City of His Love, and upon the Awliyah-e-Kiraam and Ulama-e-Izaam,
especially upon His beloved descendant, the Imam ul Awliyah, Sayyiduna Shaykh
Abdul Qaadir Jilani, and upon all those who follow in His way with sincerity. Allah
Almighty is pleased with all of them.
By the Grace of Allah, the Mercy of Sayyiduna Rasoolullah and the Karam of
Ghauth-o-Khwaja-o-Raza, and especially Huzoor Taajush Shariah Radi Allahu Anhu,
Huzoor Sayyidi Muhad’dith Kabeer and Huzoor Syed Shah Turabul Haq Ridawi
Noori Radi Allahu Anhu, you have before you a transliteration of the Naatiya kalaam
of Huzoor Ameen e Shariat, Hum shabih e Mufti e Azam, Allaama Muhammad
Sibtain Raza Khan Radi Allahu Anhu.
Huzur Ameen e Shariat is the grandson of Huzur Ustaad e Zaman Allama Hassan
Raza Khan, the younger brother of Alahadrat Azeemul barakat Imam Ahmad Raza
Khan Radi Allahu Anhu.
This is a collection of his poetry comprising of Hamd, praise of the Holy Prophet
(Sall Allahu ‘Alaihi Wa Sallam), and munajaat. I pray that this transliteration serves
as a means of Blessing for those who read it, and increases our Love for The Most
Beloved Sall Allahu Alaihi Wasallam.

Khaakpaaye Imam Ahmad Raza Radi Allahu Anhu
Faqeer Muhammad Shakeel Qaadiri Ridawi Ghufira lahu
Zia e Akhtar Raza online Islamic Studies
https://www.zeaonline.co.uk/

Bahaar aayee hay Jannat ki

Bahar aayee hay Jannat ki Madine ke bayaban main
Shahaa woh gul ho Tum jis se ke hai nikhat gulistan main

Naseem e baagh e Tayba ghuncha e gul ko khilati hai
khushi ke shadiyane baj rahay hain har rage jaan main

koyee kya jaane kya rif’at hay tere farqe anwar ki
Qasam warid huwee khaak e qadam ki tere Qur’an main

Az Aadam taa ba Eessa Aap hi ki aabyari se
khilay hain phool rahmat ke Nabuwat ke gulistaan main

Nahin hay quwwate parwaaz jab roohul quds ko bhi
To phir kis ko rasaee ho Tumhare raaz e pinhaa main

Tere kooche main marna jab hayat e jawaydani hay
Main kya majnu hun jo jaan doon jakar bayabaan main

Tamanna hay Tere darbaar main Sibtain kee yaa Rabb
Ke uthoon hashr ke din zumra e Ahmad Raza khan main

Khuld Guldasta hay ik Shaaha Tere

Khuld guldasta hay ik shaaha Tere darbaar ka
Aftaab ik zard patta hay Tere gulzaar ka

Waah kya kehna hay jalwa Tere puranwaar ka
Sau zaban se madh khwan hay gul Tere rukhsaar ka

Abroo e purkham bhi kya hain Ahmad e mukhtar ke
Razm gah badr main hain ma’rika talwar ka

Gungunana karwatain har soo badalna baar baar
Deed ke qaabil hay naqshah aap ke beemar ka

Aap ki tahreer main Yaa sayyadi Ahmad Raza
Khoob jalwah hay ashiddaa alal kuffaar ka

Dushmanan e deen e Ahmad zakhm se ab choor hain
Waar aisa sakht hay shaaha teri talwar ka

Aay Khuda Sibtain ko Sibtain ka khadim banaa
Aur paykar zulfeqaar Haidar e karrar ka

Jis Shakhs Par Nigahe Karam
Jis shakhs par nigah e karam ho Huzoor صلى الله عليه وسلم ki
Baarish ho us par rahmat Rabb e ghafoor ki

Mahboob ins hee nahin mahboob e kul ho Tum
Hay beqarar hijr main lakri khajoor ki

Hay dil main mere naqshah e Tayba khincha huwa
khwaish bhala ho kya mujhe hoor o qusoor ki

Thatko na khawf o jurm se jannat ki raah lo
Ayee sadaa ye Shafa’e youm un nushoor ki

Zulmat ka kyun nishan ho shabistan e dahr main
Chatki huwee hay chandni Ahmad ke noor ki

Sibtain jaam e ishq Muhammad صلى الله عليه وسلم piya karo
Taa hashr phir kami na ho kaif o suroor ki

Haq Taala ne Unhin ka Bol baala

Haq Ta’ala ne unhin ka bol baala kardiya
Wasf e aali aapka inna fatahna kardiya

Hay zamin o aasman bhi Aap ke zere nageen
Ik ishaare main qamar ko bhi do nima kar diya

Roo e aalam taab shayad benaqaab hone ko hay
Chehra e khursheed ko bhi jis ne peela kardiya

Main hun muslim hay bukhari bar zaban mishkat dil
Ism misbah e Muhammad صلى الله عليه وسلم ne ujala kardiya

Barsar e shamsheer mere dagmagaa e they qadam
Rabb e sallim ki sadaa ne paar berra kardiya

Hay meri mishkat dil main unki rif’at ka chiragh
Aay nakeero usne marqad main ujala kar diya

Sirf insaan ka nahin mahboob sabka kardiya
Aur sutoon e khushk ko bhi un pe shaydaa kardiya

Hashr main thi pur khatar Sibtain ki haalat magar
Unki rahmat ne sar e meezan ishaara kardiya

Aastaan pe ager naasiyah

Aastan pe ager naasiyah farsaayee ho
Tab tamannaa dil e Sibtain ki bar aayee ho

Khaak e darbaar e Muhammad صلى الله عليه وسلم ka lagaao surmah
Qalb main noor ho aur aankhon main beenaayee ho

Rashk e ushaaq banoon ishq Nabi صلى الله عليه وسلم main Yaa Rabb
Woh hay yaktaa to mujhe ishq main yaktaayee ho

Aib poshee e gunehgaar hay aadat unki
Kab woh chaahainge meri hashr main ruswaayee ho

Parcham e Islam ko iss shaan ki pinhaayee ho
Saare aalammain faqat iss ki ghataa chaayee ho

Kufr ki koyee bhi taaqat nahin pheray gi ussay
Khidmat e deen ke liye jis nay qasam khaayee ho

Tumheen ghaalib tumheen mansur tumheen ho haakim
Shart yeh hay tumheen Imaan main yaktaayee ho

Jabke marqad main bhi Sibtain ke monas honge
Iss ka kia gham ke mujhay qabr main tanhaayee ho

Woh Mere Dil Main hay Qurbaan

Wohmere dil main hay qurbaan aisi khalwat ke
Woh shamm’a e bazm hay qurbaan aisi jalwat ke

Mere gunaah pe daaman hay pardah poshi ka
Zahe naseeb mere jurm or nidamat ke

Maley jo khaake Madina ko apne chehre par
Haseen zamaane ke khwahaan ho uske surat ke

Qamar ko shaq kiya khursheed Tum ne phair diya
Falak pe chal gaye sikke teri hukumat ke

Tumhari aqlon pe pathar giroh e bulahabi
Ke patharon ne bhi kalmay parhe Risalat ke

Koiyee hay kushte gul zard par hay aas bandhi
Keh jhaale barsainge us par bhi abre rahmat ke

Chalo chalo meri jannat main ranj o gham kya hai
Yeh pyaare pyaare hain irshaad Shah e jannat ke

Woh haath jaa ke yadullah se mile Sibtain
Jo daste paak e Nabi صلى الله عليه وسلم main hain haath bayat ke

Manqabat dar shaan e Mufti e
Azam Hind Radi Allahu Anhu

Mubarak rukhsat ho ke Mustafaa صلى الله عليه وسلم se Mustafaa aayay
Khudaa ka shukr hay Ka’abe se mehmaan e Khudaa aayay

Adaaye farz kar ke phir gayay Ka’abe ke Ka’abe ko
Wahaan se dowlat e kownain laikar marhabaa aayay

Khuda ke fazl se zarray bhi abb paainge taabaani
Ziaain laikay Taybah se humaaray peshwaa aayay

Yeh kaise rahmaton ki badliyaan chaayee zamaane par
Ziaarat kar ke shaayad Mustafaa صلى الله عليه وسلم ki Mustafaa aayay

Musarrat hi musarrat ho rahi hay Ahle Sunnat ko
Adaa e farz kar ke aaj un ke peshwaa aayay

Malloon Qadmon se aankhain chashm imaan ko karoon roshan
Mubarak Sunniyo ibn shah e Ahmad Raza aayay

Mujhay mushkil hay aay Aaqa صلى الله عليه وسلم pohanchnaa dashte Taybah main
Jo Tum chaaho to aay Mawlaa yeh Sibtain Raza aayay

Mujhay chashm e rizwaan

Mujhay chashm e rizwan udhar dhundti hay
Madine ko meri nazar dhundti hay

Tumhaare diyaaron ki har aik masjid
Azaan main Bilaali asar dhundti hay

Meri ruh pohanchay yeh Tayba ko fauran
Yeh Jibreel ke baal o par dhundti hay

Main kyun thokarain dar badar khaoon jaa kar
Meri aarzu tera dar dhundti hay

Masalmaan tujh main abb hindi hukoomat
Ali ka saa qalb o jiggar dhundti hay

Dam e jang kehtay thay Sibtain Haider
Meri tegh kaafir ka sar dhundti hay

Allah ko pasand hay

Allah ko pasand hay aadat namaaz ki
Mahboob hay Nabi صلى الله عليه وسلم ko jamaat namaaz ki

Lashkar ho tum khudaa ka jamaat me aa milo
Faujee salaam hay ye jamaat namaaz ki

Hay Ambiya main khatm e Rusul صلى الله عليه وسلم ka jo martaba
Waisee ibaadaton main ibaadat namaaz ki

Chamkainn ge dast o paay e mussalli baroze hashr
Khul jayegi sabhi pe karamat namaaz ki

Sajday main thay Hussain ke sar kar liya judaa
De gee zameen sajdah shahadat namaaz ki

Mahshar main sab se pehle jisay puche ga Khuda
Woh hay ibaadaton main ibaadat namaaz ki

Afsos to yahi hay ke dunyaa badal gayee
Kiss ko bataain kia haqeeqat namaaz ki

Sibtain Ambiya o Rusul صلى الله عليه وسلم jis qadr huay
Karte rahe hain sab hee hidayat namaaz ki

